ئاوەکە؛ زۆر بە خراپی لە گەورەکانەوە ڕژاوە !

فریاد هیرانی
مرۆڤ هەندێ جار کە گوێبیستی هەندێ ڕاستی ئەبێ، هەر لە ناخەوە مەعنەویاتی دێتەسەر سفر و، مەزاجی کوردەواری ئەترشێ! دوودڵی و نیگەرانی و بێمتمانەیی و بێزاری خەڵک ، کە ئەم دەردانە ئێستا رێژەیەکی زۆری گرتۆتەوە ، هەر لە خۆیەوەو بەبێ هۆکار و فاکتەر و،لە ناکاو هەڵنەتۆقیووە.
برادەرێک لێی پرسیم ، ئەرێ بە راست ئەو بیرەوەریانەی کە بڵاوتکردبۆوەو ئەو وێنەیەش کە لە گەڵیا بڵاوبووبۆوە ، ئەوە بەڕاستی تۆ لەم تەمەنە منداڵیەتەوە پێشمەرگە بوویت ؟ ووتم بەڵێ، ووتی باشە هەرچەندەئەمە شتی شەخسییە بەڵام پێم بڵێ چەند مۆنیکا و ئەڤەلۆنت هەیە؟ چەند خانووت هەیە ؟ چەند ڤێلات لە( دوکان ) یان (سەر رێگای هەولێر_پیرمام) هەیە؟ ئەی چەند کۆمپانیاو چەند گرێبەستی بازرگانیت لەگەڵ ئیمارات و چین و تایوان هەیە ؟
منیش بە پێکەنینەوە ووتم (چشش!) تەنیا سەیارەیەکم هەیە ئەویش ئەزانی چۆنە ، کە بە ڕێگادا ئەڕۆم لە پشت و پێشی و لە چەپ و راستی دوکوڵ دەردەچێ وەکو قیتارەکانی ساڵانی بیستەکان و سییەکان ، ئەوەی باشە زۆر لە شورتی مرورەکان برادەرن ئەگینا قەدەغەیە سەیارەی وا بە ناوشاردا بڕوات ، چونکە ژینگە پیس ئەکا ، ئەویش ووتی کەواتە تۆش موخالەفە ئەکەیت ؟ ووتم بەڵێ ئەی بۆ رۆژانە بە چاوی خۆم ئەبینم مێردمنداڵ و کوڕە مەسئولەکان بەبێ مۆڵتی شۆفێریش هەزاران موخالەفە ئەکەن و هەندێ جار ئیهانەی پۆلیسیش ئەکەن؟ جا برالە تۆ وازبێنە لە خانوو و ڤێلا و کۆمپانیا مۆمپانیا ئەم پرسیارانە تەرک ئەکەم ...وەڵامیان نیە ئازیزم !
هەر بەڕاستی ئەم وەڵامەی خۆم سەبارەت موخالەفە کۆمەڵێک هاوکێشەی بیرهێنامەوە ، مەسەلەن لە راوێژکارێک یان بەرپرسێکی مامناوەندی حزب ئەپرسی: جارێ ئەوەلەن ئەم هەموو پارەیەت لە کوێ بوو ؟ دووەم خانووت هەیە ،ئەی ئەو ڤێلایەی لە کەنار رووبارەکە وا خەریکە تەواوی بکەیت بۆ چیتە؟ کاکی مەسئولی مامناوەندیش ئەڵێ بڕۆ ئەو پرسیارە لە فڵانە ئەندام مەکتەب سیاسی بکە ،خۆ ئەویش کاتی خۆی عانەیەکی نەبوو ، یان رۆژنامەنووسانیش هەر بە پیاوی فەقیر فێرن ؟!
چاولێکەرییەکی عەجایب ناخی زۆرێکی گرتۆتەوە لە پارە کۆکردنەوەو،کۆشک و تەلارو، فەخفەخەی ئۆتۆمبێلە جام تاریکەکان و.....خەڵکی ماندوو و میللەتیش فت! جا لەوە زۆر خراپترئێستا موسابەقەی پارە ناردنە بانقەکانی جیهانیش ئەکەن، رێک وەکو میوانانی ئوتێلێک دێنەبەرچاو..کوردستان ئوتێلێکی گەورەیەو،ئەوان وەک میوان لێی دابەزیون و، تا ئەتوانن وا ئەکەن چ کاتێکیش نەیانتوانی ئەوا ئوتێلەکە جێدەهێڵن و ئەگەرێنەوە لای پارەکانیان لە ئەوروپا!
لە گفتوگۆیەکی کۆمەڵێک برادەر یەکێکیان ووتی بۆ خۆت لەگەڵ تەکەتولێک ناسازێنیت؟ منیش ووتم ئاخر پارەم نیە بە سەهمێک یان چەند سەهمێک بەشداری بکەم !، چونکە تەکەتولەکان وەکو گروپی کۆمپانیاکانن، زۆربەیان تەکەتول ئەکەن بۆئەوەی دەسکەوت و کار  بکەن بۆ هاوبەرژەوەندیەکانیان! بەشداریکردنیش لەم جۆرە گروپانە بە بێ پارە ناکرێ ، ئەگینا نەپەیامێکی فکری نە سیاسی و نە بەرنامەیەکیان پێ نیە !
من لەگەڵ ئەو تەکەتولەدام کەئەیەوێ جەستە و عەقڵی حزب نوێ بکاتەوە ، خوێنی گەرمی نوێبوونەوە بکاتە ناو دەمارە چرچەکانی حزب ، ئەو تەکەتولەی نەسەروسیماو، نەناوەڕۆکی لە تەکەتولەکانی تر ناچێ و هەر تەکەتول نیەو، ئەیەوێ هەمووشتێ لە تەقلید و کلاسیک رزگاربکاو ، هەموو شتێ گەنج بێتەوە.
لە زۆربەی کادیر و مەسئولە مامناوەندەکان ئەپرسیت:

-کاکە بۆ تەکەتول ئەکەیت؟

و:ئەی بۆ فڵانە سەرکردە ئەیکا!

-کاکە بۆ گەندەڵی ئەکەیت؟

و:ئەی بۆ فڵان کەس ئەیکا!

-کاکە بۆ لە دائیرەکەت تەنیا ئیش بۆ خزمەکانت ئەکەیت؟

و:ئەی بۆ فڵانە سەرکردایەتی ئەیکا!

-کاکە بۆ واسیتەت بۆ خزمەکەت کردووە خانووێکیان بە 20دەفتەر دۆلار بۆکڕیوە ،ئەی ئەم خەڵکە پیازیان پاککردۆتەوە؟

و:ئەی بۆ فڵانە سەرکردە بۆخزمەکانی خۆی داروبەردی کڕیوە!

-کاکە عەیب ناکەی  وشەرم ناکەیت کورسیەکەت ئیستیغلال کردووە بۆ ( راوی جنسی لەتیف!)

و:وەڵا وا ئەکەم ئەی فڵان و فیسار کەسیان هێشت!!
ئەم پرسیارو وەڵامانە هەمووی راستن وهیچ زێدە رەویەکی تیا نیە، ئەم حەقیقەتە تاڵە وای کردووە ئەگەر کەرکوک نەک هەر بگەڕێتەوە سەر کوردستان ، بەڵکو ببێتە پایتەختی کوردستانیش دڵی خەڵک لە ئاست ئەم هەموو غەدرە خۆش ناکا و ، تۆزقاڵێک لە ئازار و موعانات وژانی خەڵکی دڵسۆز کەم ناکاتەوە بە دەست ئەمانەوە!
ئەم لاسایی کردنەوە خراپە ، خەریکە ئەبێتە کەلتورێکی بێزراو ، خەریکە کوردەواری نوقمی بێ هیوایەکی تەواو ئەکا و، رووەو چارەنووسێکی نادیاری ئەبا .
لە هەمووی خەتەرتر ئەوەیە میللەت وا لێ بکەیت دوژمنەسەرسەختەکانی خۆی بیربچێتەوە ، هەر بەراستی ئەم گەندەڵییە زۆر و زەوەندەو،ئەم لاساییکردنەوە خراپەش دوژمنەکانی بیربردینەوە! نە ئاگامان لە ڕق وقینەو پلانەکانی شۆڤێنیستان ماوە، نە مەرامەڕەشەکانی ئۆردوی سەدەکانی ناوەڕاستی رێکخراوی(ئەلقاعیدەو، نە خۆگیڤکردنەوەکانی تورکیامان لەبیرە، نە دەستێوەردانی دراوسێیە ئازیزەکانی تر!!
لەم لاسایی کردنەوە خراپەدا،بەچاوی خۆم حاڵەتێکی سەیروسەمەرەم بینی، زەلامێک کە کاتی خۆی پەیوەندی هەبووە لەگەڵ رژێمی بەعس و فایلی هەیە ، رۆژنانووسێک پێی ووت تۆ کاتی خۆی پەیوەندیت هەبووە و فایلت هەیە و لای منە، بەس لەبەر ئەوەی شتێکی وات نەکردووە بڵاوی ناکەمەوە ، بەڵام وەک رۆژنامەنووسێک حەز ئەکەم بزانم ئەم پەیوەندیەت بۆ هەبووە ؟ من چاوەڕوانم ئەکرد سوپاسی ئەم برادەرە بکا کە بڵاوی نەکردۆتەوە ، بەڵام بە پێچەوانەوە زۆر بە تووڕەیی ووتی زۆر بێمنەتم ئێستاش لە جیاتی جارێک سەد جار بڵاوی بکەوە ، من چیم کردووە ؟ ئەی فڵانە حزب بۆ وای کرد؟! ئەی فیسار حزب بۆ وای کرد؟! ئەی ئەم هەموو جاشانەی دەیان کەسیان کووشتووە بۆ باسی ئەوان ناکەن ؟! خۆ من کەسم نەکووشتووە تەنیا مەرحەبایەکم هەبووە ! بڕۆ بڵاوی بکەوەو بێ منەت بە!! بە جۆرە توڕەبوونێک وەڵامی دایەوە خەریک بوو داوای لێبوردنی لێ بکەین کە خیانەتمان بەڕووداداوە!!
خوێنەری بەڕێز بە چاوی ئێوە  منیش بێزارم لە نووسینی ئەم ووتارە ، ئەم چاولێکەرییە وەکو ( حەکایەتی مێش وایە و قەت تەواو نابێ ، گەورەکان هێندە بە خراپی ئاوەکەیان ڕشتووە نووسین لەم بارەیەوە هەزاران قەڵەمی ئەوێ ، بۆ منیش بە تەنیا خۆم بکەمە قەڵغان؟ کێ منەتی پێیە؟ ئاخر منیش خاوەن ماڵ و مناڵم ، با بە توهمەیەکی گەورەی ( ئەمنی قەومی!) پەلکێشی زیندان نەکرێم........ ! 

)                                           و سلام و علی من ڕتبع الهدى(
